				
	Yalnız α-reseptorları blokada edən dərman maddələri, onların farmokokinetikası, farmokoterapiyası.
Klassik α adrenoblokator maddələr aşağıdakı qruplara bölünür:
1) α1  və α2  adrenoreseptorları blokada edən maddələr: Tropafen, Fentolamin, Dihidroerqotoksin, Pirroksan, Butiroksan, Talazolin, Fenoksibenzamin
2) α1 adrenoreseptorları blokada edən maddələr: Pazosin, Tetrazosin, Doksazosin, Alfuzosin, Tamsulosin, Trimazosin, İndoramin
3) α2  adrenoreseptorları blokada edən maddələr: Yohimbin, Korinantin, Rovolsin
Klassik α adrenoblokator fentolamin tibdə hidroxlorid və metansulfonat duzları şəklində istifadə olunur. Kimyəvi quruluşuna görə imidazolin törəməsi olub, α1  və α2  adrenoreseptorlara güclü iflicedici təsir göstərir. Orqanizmə yeridildikdə səthi damarları genişləndirməklə, rqanların trofikasını yaxşılaşdırır. Arterial qan təzyiqini aşağı salır. Reyno xəstəliyində, endoartritlərdə, akrosianoz zamanı, ətrafların trofik yaralarında, hipertonik krizlərdə və feoxromositomanın diaqnostikasında istifadə olunur. Ortostatik hipotoniya, dərinin qızarması və ödemləşməsi, selikli qişaların şişməsi, dispeptik pozğunluqlar və s. kimi ciddi əlavə effektlər törədə bilər. Preparatın ürək-damar sisteminin kəskin üzvi xəstəlikləri zamanı istifadəsi əks göstərişdir. Analoji təsirli olan tropafenin istifadəsinə əks göstəriş və göstərişlər fentolamində olduğu kimidir, lakin ondan fərqli olaraq təsiri uzunmüddətlidir və zəif atropinəbənzər- M xolinoblokadaedici aktivliyə malikdir.
Çovdar mahmızının praktik təbabətdə istifadə olunan preparatlarının ikisində α adrenoblokadaedici aktivlik vardır. Bunlar dihidroerqotoksin metansulfonat və dihidroerqotamin mentosulfonatdır. Istifadələrinə göstəriş fentolamin və tropafendə olduğu kimidir. Çovdar mahmızı preparatlarının digər α adrenoblokatorlardan fərqi və üstün cəhəti onların vena qan damarlarına tonuslandırıcı təsir göstərmə xüsusiyyətləridir.
α1  və α2  adrenoreseptorları blokada edən digər preparat fenoksibenzaminin prakrik istifadə imkanları məhduddur və demək olar ki, ondan dərman maddəsi kimi istifadə olunmur (təsnifata α1  və α2  adrenoreseptorlaın klassik blokatoru olduğuna görə daxil edilmişdir).
Prazosin seçici α adrenoblokadaedici aktivliyə malik olmaqla, α1 subpopulyasiyasından olan postsinaptik adrenoreseptorlara iflicedici təsir göstərir. Peparatın aktivliyi fentolamindən təqribən 10 dəfə yüksəkdir. O həm arteriolları, həm də venulları genişləndirir, periferik damar müqavimətini azaldır, ürəyin işini yaxşılaşdırır. Presinaptik  α2  adrenoreseptorlara təsir göstərmədiyinə görə ürək fəaliyyətinə təsiri zəifdir, lakin ürək döyünmələrinin sayını kəskin artıra bilir. Prozosindən, əsasən, hipertoniyanın müalicəsində istifadə olunur. Fentolamindən fərqli olaraq ürək çatışmazlığı zamanı da vazodilator kimi təyin oluna bilər. Prozosinin təyini zamanı ilkin istifadə dozası 0.5 mq-dan yüksək olmamalıdır. əks halda şüurun qısamüddətli qaralması və itməsilə müşahidə olunan “ ilk doza effekti”-“ilk doza fenomeni” meydana çıxa bilər. Bu hal müalicənin başlandığı ilk günlər, eləcə də dozanın artırıldığı sonrakı günlər, habelə müalicəyə bir neçə gün fasilə veridikdən sonra preparatı təkrar təyin etdikdə baş verə bilir. Preparatın birdəfəlik qəbulu fonunda bu hal ilk 24 saat müddətində bu və ya digər dərəcədə özünü göstərə bilir.
Prozosinin hamiləlik zamanı istifadəsi, böyrəklərin üzvi xəstəlikləri, habelə 12 yaşına qədər uşaqlara təyini əks göstərişdir. Preparatın kişilərə təyini bəzi halarda seksual pozğunluq törədə bilir.
Doksazosin, tetrazosin və indoramin kimi α1 adrenoblokatorlardan da, əsasən, hipertenziya halının müalicəsində istifadə olunurlar. Bu maddələrin prozosindən başlıca fərqi orqanizmdə yarımparçalanma dövrlərinin kifayət qədər uzun olmasıdır. Odur ki, bu preparatların təsiri daha uzun çəkir və onlar gündə 1 dəfə təyin olunurlar.
Klinik istifadəsi baxımından prinsipial maraq doğuran selektiv təsirli α1 adrenoblokatorlar qrupunun nümayəndələrinə alfuzosin və tamsulosin preparatları aiddir. Bu maddələrdən α1A yarımtipindən olan adrenoreseptorlara qarşı daha yüksək həssaslığı tamsulosin göstərir. α1A yarımtipindən olan adrenoreseptorlar prostat vəzin saya əzələlərinin təqəllüsü prosesində həlledici rol oynadığına görə, bu törəmələrin tamsulosinin təyini fonunda törənən blokadası prostat vəz saya əzələlərinin, sidik kanalının prostat hissəsinin və sidik kisəsi boynunun tonusunun aşağı düşməsilə müşahidə olunur. Nəticədə sidik ifrazı yaxşılaşmaqla, prostat vəzin hiperplaziyasının əsas klinik əlamətlərindən biri kimi “sidiyin ləngiməsi” halı aradan qalxır. Tamsulosindən prostat vəzin xoşxassəli hiperplaziyası zamanı istifadə olunur. Gündə bir dəfə olmaqla daxilə təyin olunur. Baş ağrısı,baş gicəllənmə, dispeptik pozğunluqlar, taxikardiya kimi əlavə effektlər törədə bilir.
α2  adrenoreseptorları blokada edən maddələrin ən yaxşı öyrənilən nümayəndələrindən biri yohimbindir. O, Corynanthe yohimbe ağacının qabığından alınmış və kimyəvi quruluşca indolalkilamin törəməsi olan alkoloiddir. Bu maddə rauvolfiya bitkisində də vardır. Korinantin onun izomer forması hesab olunur. Hər iki maddə pre- və postsinaptik α2  adrenoreseptorlara güclü blokadaedici təsir göstərir. Onlar klonidinin hipotenziv təsirinin qarşısını alırlar. Yohimbin kiçik dozalada norepinefrinin simpatik sinir uclarından ifrazını sürətləndirir, yəni efedrin kimi qeyri-düz təsirli adrenomimetrik xüsusiyyətlərə malikdir. O həmçinin bəzi serotonin reseptorlarını blokada edə və xolinergik təsir göstərə bilir. Periferiya ilə müqayisədə MSS-nə qarşı tropluğu yüksəkdir. Odur ki, periferik effektlər törətmədiyi dozalarda belə, MSS-nə stimuləedici təsir göstərir. Vazomotor mərkəzləri oyada, hərəki aktivliyi artıra və tremor halı törədə bilir. Antidiuretik hormon-vazopressinin ifrazını artırdığı üçün diurezi azaldır. Müəyyən edilmişdir ki, yohimbin kişilərdə cinsiyyət orqanlarına qan axınını artırdığı və çıxışını azaltdığı üçün erektil fəaliyyəti yaxşılaşdıra bilir. Odur ki, erektil impotensiya halında müalicə məqsədilə preparatın hər dəfə 5 mq olmaqla, gündə 3 dəfə təyin edilməsi məsləhət görülür. Digər α2  adrenoblokator rovolsin də, əksər farmokoloji xüsusiyyətlərinə görə yohimbinə oxşayan analoji təsirli maddə hesab olunur.


